
Utdanning - Det viktigaste for meg er at ein kjem 
fram til ei løysing som gjer at mastergradsstudiet i 
nynorsk skriftkultur ved Aasen-instituttet kan halda 
fram, seier leiar for instituttet, Stephen Walton. 

Dei siste dagane har det kome fram at studiet er i 
fare. Fredag skal styret for Høgskulen i Volda 
bestemma kva lagnad tilbodet får. 

- Dersom det blir bestemt at det ikkje skal takast
opp nye studentar neste år, håpar eg samtidig at 
året blir brukt til å leggja eit godt grunnlag for studiet 
vidare, seier Stephen Walton. 

Stephen Walton ser for seg tre måtar studiet kan 
organiserast på vidare. Éi løysing er å samarbeida 
med mastergradsstudiet i kulturmøte ved Høgskulen 
i Volda. 

- Studiet må då organiserast på ein slik måte at 
begge miljøa kan dra vekslar på kvarandre, 
understrekar Walton. 

Eit anna alternativ er å samarbeida med andre 
institusjonar innan universitets- og 
høgskulenettverket på Vestlandet. Nettverket omfattar mellom anna Høgskulen i Sogn og Fjordane og 
Universitetet i Bergen. 

- Ei tredje løysing er at Høgskulen i Volda køyrer på alt det positive og fine som står i språkmeldinga om 
støtte til nynorsk skriftkultur, og argumenterer overfor departementet for at nynorsk skriftkultur treng vern 
og støtte til forsking på same måte som samisk, seier Walton som sjølv har mest sans for dette 
forslaget. 

Walton seier at studiet i nynorsk skriftkultur er det einaste i sitt slag i verda og skil seg frå dei 
tradisjonelle språk- og litteraturstudia. Studiet ser mellom anna på korleis skriftspråket fungerer som
identitetsskapar i samfunnet, då ser ein òg på andre språkkulturar enn den norske, som til dømes den 
greske og irske. 

Walton meiner det er svært viktig å halde dette tilbodet oppe, og mange støttar han i det. 

- Dei siste vekene har det kome inn veldig mange støttemeldingar både frå inn- og utland. Det gjer 
utruleg godt, seier han. 

Dårleg søknad og lite fagmiljø har vore nemnt som viktige årsaker til at Høgskulen vurderer å leggja ned
studiet. Stephen Walton har vore sitert på at han meiner søknaden er stor nok. Dette meiner han ikkje er 
rett. 

- Det er rett at det er ei viss interesse, men det betyr ikkje at eg meiner søknaden til studiet er stor nok, 
seier Walton. ©NPK 

